
Нэг. Тогтоолын төсөл боловсруулах болсон үндэслэл, шаардлага

1.1 Хууль эрх зүйн үндэслэл

Монгол Улсын Үндсэн хуулийн 6 дугаар зүйлийн 6.2 дахь хэсэгт “Байгалийн баялаг нь ард түмний мэдэл, төрийн хамгаалалтад байна” гэж заасан бөгөөд төр нь байгалийн баялгийн ашиглалтын үр өгөөжийг ард иргэдэд тэгш, шударгаар хүртээх үүрэгтэй. Мөн 2019 онд Үндсэн хуульд оруулсан нэмэлт, өөрчлөлтөөр төрийн нийтийн өмч, байгалийн баялгийн менежментийн ил тод, хариуцлагатай, үр ашигтай байдлыг хангах, иргэдийн оролцоог нэмэгдүүлэх зарчим тусгагдсан.
Үндэсний баялгийн сангийн тухай хуулийн гол зорилго нь Монгол Улсын байгалийн баялгийн орлогоос үүсэх өгөөжийг урт хугацаанд, шударга, үр ашигтайгаар хуримтлуулах, Монгол Улсын өнөө үеийн болон ирээдүй хойч үеийн ашиг сонирхолд нийцүүлэхэд оршдог. Тус хуульд “Ашигт малтмалын нөөц ашигласны төлбөр /АМНАТ/-ийн орлого нь Үндэсний баялгийн сангийн орлогын нэг эх үүсвэр”, “Байгалийн баялгийн орлогоос бий болсон хөрөнгийг үр ашигтай удирдах, эдийн засгийн тогтвортой өсөлт, нийгмийн хөгжилд дэмжлэг үзүүлэх, ирээдүйн үеийн хэрэгцээ, ашиг сонирхлыг хамгаалах, баялгийн шударга хуваарилалтыг хангахад оршино.” гэж заасан байдаг.
	Тэгвэл Ашигт малтмалын тухай хуулийн 47 дугаар зүйлийн 47.5 дахь хэсэгт зааснаар Ашигт малтмалын нөөц ашигласны төлбөр /АМНАТ/-ийг тухайн бүтээгдэхүүний зах зээлийн үнийн өсөлт, боловсруулалтын түвшнээс хамаарч хувийг нэмэгдүүлж тооцно гэж тусгагдсан. Гэвч энэхүү хүчин төгөлдөр үйлчилж буй хууль ашигт малтмалын тусгай зөвшөөрөл эзэмшигч нарт харилцан адилгүй хэрэгжиж байгаа тул “Засгийн газарт чиглэл өгөх тухай” Улсын Их Хурлын тогтоолын төслийг санаачилж байна. 

1.2  Практик, хэрэгцээ шаардлага

Монгол Улсад түүхий эдийн үнийн гэнэтийн ашгаас хүртэх өгөөжийг нэмэгдүүлэх, түүхий эдийн боловсруулалтыг дэмжих зорилгоор Ашигт малтмалын тухай хуулийн 47 дугаар зүйлийн 47.5 дахь хэсэгт зааснаар бүтээгдэхүүний үнэ ба боловсруулалтын түвшнээс хамаарч Ашигт малтмалын нөөц ашигласны төлбөрийн үндсэн хувь дээр нэмэгдэх хувийг түүхий эдийн төрөл бүр дээр тусгайлан тогтоосон байдаг. Тухайлбал, зэсийн суурь АМНАТ 5% байх ба Лондоны металлын бирж дээрх цэвэр зэсийн тонн тутмын үнэ 5000 ам.долларыг давбал АМНАТ-ийн хувь нэмэгдэнэ. Зэсийн үнэ 5000-6000 ам.доллар байвал зэсийн баяжмалд 11%, 6000-7000 ам.доллар байвал баяжмалд 12%, 7000-8000 ам.доллар хүрвэл 13%, 8000-9000 хүрвэл 14% нэмэх гэх мэтчилэн өссөөр, зэсийн үнэ 9000 ам.долларыг давбал баяжмалд 15% -ийг нэмж тооцно гэж заасан байдаг. 
Монгол Улсын Засгийн Газар 2009 онд Рио Тинто, Айвенхоу Майнз компанитай Хөрөнгө оруулалтын гэрээ байгуулахдаа тухайн үед хүчин төгөлдөр үйлчилж байсан Ашигт малтмалын тухай хуулийн 29.1.1 дэх заалтад зааснаар татварыг тогтворжуулсан. Хуульд төлбөрийг тогтворжуулах тухай зохицуулалт байхгүй. Хөрөнгө оруулалтын гэрээг байгуулахын өмнө “Зарим бүтээгдэхүүний үнийн өсөлтийн албан татварын тухай хууль”-ийг хүчингүй болгож, “Оюу толгой” ХХК-ийн баяжмалд агуулагдах үйлдвэрлэлийн ач холбогдолтой үндсэн болон дагалдах металлуудаас Монгол Улсын хуульд заасан хэмжээгээр АМНАТ авах боломжгүй болгосон.  “Оюу толгой” ХХК-ийн олборлож, экспортолж буй зэсийн баяжмалаас тооцож авах нөөц ашигласны төлбөрийг бодит борлуулалтын үнээр тооцдоггүй нь улсын төсөвт төвлөрөх орлогыг боломжит хэмжээнээс бууруулж, Үндсэн хуулийн зарчим зөрчигдөж, Ашигт малтмалын тухай хууль хэрэгжихгүй байна. Иймд “Оюу толгой” ХХК-ийн олборлолт, экспортын бүтээгдэхүүнээс авах нөөц ашигласны төлбөр 5%-ийг одоогийн хүчин төгөлдөр мөрдөж буй Ашигт малтмалын тухай хуулийн 47 дугаар зүйлийн 47.5 дахь хэсэгт заасны дагуу бүтээгдэхүүний зах зээлийн үнийн өсөлт, боловсруулалтын түвшнээс хамаарч нэмэгдүүлж тооцох, хуулийн хэрэгжилтийг хангах талаар Монгол Улсын Засгийн Газарт чиглэл өгөх тухай Улсын Их Хурлын тогтоолын төслийг боловсруулж байна. 

Хоёр. Тогтоолын төслийн ерөнхий бүтэц, зохицуулах харилцаа, хамрах хүрээ

Тогтоолын төсөл нь 2 хэсэг, 2 заалттай бөгөөд Монгол Улсын Үндсэн хуульд 2019 онд оруулсан нэмэлт өөрчлөлтийг даган мөрдөж, Үндэсний баялгийн сангийн тухай хуулийн хэрэгжилтийг ханган биелүүлж, Ашигт малтмалын тухай хуулийн 47 дугаар зүйлийн 47.5 дахь хэсгийг хэрэгжүүлэх тухай “Оюу толгой” ХХК-тай байгуулсан Хөрөнгө оруулалтын гэрээнд өөрчлөлт оруулахыг Монгол Улсын Засгийн Газарт үүрэг болгох, Тогтоолын хэрэгжилтэд хяналт тавих асуудлыг тусгав.

	Гурав. Тогтоолын төсөл батлагдсанаар үүсэж болох эдийн засаг, нийгэм, хууль зүйн үр дагавар

	Өнөөдрийн байдлаар Лондоны металлын бирж дээрх цэвэр зэсийн тонн тутмын үнэ 10,000 ам.долларыг давсан байна. Ашигт малтмалын тухай хуулийн 47 дугаар зүйлийн 47.5 дахь хэсэгт зааснаар зэсийн баяжмалд 15% -ийг нэмж тооцохоор байна. Үүний дагуу “Оюу толгой ХХК”-ийн одоогийн олборлолт, экспортын бүтээгдэхүүнээс нөөц ашигласны нэмэлт төлбөрийг 15% хүртэл нэмэгдүүлэх боломжтой юм. 
	2025 оны 2 дугаар улирлын байдлаар “Эрдэнэт үйлдвэр” ТӨҮГ-ын экспортолж буй баяжмал нь “Оюу толгой ХХК”-иас нэг дахин бага боловч ашигт малтмалын хуулийн дагуу төлж буй АМНАТ нь 0.8 дахин их байна. “Эрдэнэт үйлдвэр” ТӨҮГ-ын экспортолж буй зэсийн баяжмалд агуулагдаж байгаа үйлдвэрлэлийн ач холбогдолтой үндсэн металл болох зэсээс гадна дагалдах 6 металлын хувьд ашигт малтмалын нөөц ашигласны төлбөрийг тооцож төлдөг бол “Оюу толгой” ХХК нь зэсээс гадна алт, мөнгө гэсэн 2 металлын нөөц ашигласны төлбөрийг 5%-иар төлж байна.

	№
	Байгууллага
	Жилд экспортолж буй зэсийн баяжмалын тоо /мянга.тонн/
	Үндсэн болон дагалдах ашигт малтмал
	Бүтээгдэхүүний боловсруулалтын түвшнээс хамаарч үндсэн хувь дээр нэмж ногдуулах хувь
	Төлж буй дүн
/тэрбум/

	1
	“Эрдэнэт үйлдвэр” ТӨҮГ
	305.2
	Үндсэн: Зэс, молибдень
Дагалдах: Алт молибдень, мөнгө, төмөр, хар тугалга, хөнгөн цагаан, цагаан тугалга, цайр, 
	5% + 15%
	428.4 

	2
	“Оюу толгой” ХХК
	746.4
	Үндсэн: Зэс
Дагалдах: Алт, мөнгө
	5%
	346.3


“Оюу толгой” ХХК нь 2025 оны 2 дугаар улирлын байдлаар 746,000 тонн баяжмал экспортолж, түүний  олборлолт, экспортын бүтээгдэхүүнээс авах нөөц ашигласны төлбөр болох 5%-ийн төлбөрт зэсэнд 253.8 тэрбум, алтанд 87.1 тэрбум, мөнгөнд 5.3 тэрбум, нийт 346.3 тэрбум төгрөгийг төлж байна. Үүнийг Ашигт малтмалын тухай хуулийн 47 дугаар зүйлийн 47.5 дахь хэсгийн дагуу тооцвол 3 дахин буюу 15% болон нэмэгдэж, АМНАТ болох 1 их наяд гаруй төгрөгөөр Үндэсний баялгийн сангийн орлого, эдийн засгийн үр өгөөжийг нэмэгдүүлэх болно. 
Үндэсний баялагийн сангийн гол зорилго нь Монгол Улсын байгалийн баялгийн орлогоос үүсэх өгөөжийг урт хугацаанд, шударга, үр ашигтайгаар хуримтлуулах, одоо үеийн болон ирээдүй хойч үеийн ашиг сонирхолд нийцүүлэхэд оршдог ба сангийн орлого нэмэгдсэнээр орлогын хуваарилалтыг урт хугацаанд, тогтвортойгоор иргэдийн цалин, тэтгэвэр тэтгэмж нэмэгдүүлэх эдийн засаг, нийгмийн боломжийг олгоно. 
	
Дөрөв. Тогтоолын төсөл нь Монгол Улсын Үндсэн хууль, Монгол Улсын олон улсын гэрээ болон бусад хуультай хэрхэн уялдах, уг тогтоолыг хэрэгжүүлэхэд шинээр боловсруулах, хуульд нэмэлт, өөрчлөлт оруулах, хүчингүй болгох хууль тогтоомжийн талаар

	Тогтоолын төсөл нь Монгол Улсын Үндсэн хууль болон холбогдох бусад хууль тогтоомжтой бүрэн нийцэж байгаа бөгөөд энэхүү тогтоолын төсөлтэй холбогдуулан бусад хууль тогтоомжид нэмэлт, өөрчлөлт оруулах шаардлагагүй болно.

